
Catro alumnos do Instituto dirixidos por min elaboraron o traballo “Existe o cine de 

autor?” co que gañaron en Galicia, na categoría de Bacharelato e Ciclos Formativos de Grao 
Medio, o II Concurso Incubadora de Sondaxes e Experimentos convocado por SGAPEIO, e a 
II Fase Nacional de los Concursos tipo Incubadora de Sondeos y Experimentos. 

O texto completo do traballo pódese consultar en 
http://centros.edu.xunta.es/iesfernandowirtzsuarez/?q=node/267. O que vén a continuación é 
un resumo de dito traballo xunto con algunhas reflexións sobre o proceso de elaboración, as 
dificultades que tivemos, as deficiencias do traballo, as melloras que se poden facer e as 
cuestións nas que se pode profundar. 

    
       Fig. 1. En Santiago (foto de Gonzalo Temperán)         Fig. 2. Na Fase Nacional 
 
1. MOTIVACIÓN. 

Desde hai tres anos, no IES Fernando Wirtz funciona un Cine–Club dirixido por min e 
tamén imparto en 3º ESO a materia optativa “Cultura Audiovisual”. Co desenvolvemento 
destas actividades formouse un grupo de persoas amantes do cinema que nos reuníamos 
semanalmente para falar da nosa afección, e mesmo levar adiante algún proxecto, que 
cristalizou –grazas ao apoio do Centro Galego de Artes da Imaxe (CGAI) e á asociación “A 
Bao A Qu”, que desenvolve actividades que relacionan a creación artística coa educación– na 
realización de dúas curtametraxes (http://vimeo.com/25653970 e http://vimeo.com/44113236) 

 
Fig. 3. Realizando a curtametraxe Andén número 3 



Neste contexto propuxen a un grupo destes alumnos presentarnos ao concurso convocado 
por SGAPEIO cun tema que relacionase a Estatística coa nosa paixón cinematográfica. O que 
non queríamos era facer algo típico desde o punto de vista estatístico: recadación das 
películas, evolución dos espectadores de cine,… Buscábamos algo distinto e atopámolo 
propoñéndonos estudar o chamado “cine de autor” usando ferramentas estatísticas. O obxecto 
de estudo era, que nós saibamos, novidoso. A incógnita era saber se seríamos capaces de 
realizalo. 
 
2. XUSTIFICACIÓN DO TEMA. 

O termo “de autor” foi empregado nos anos 50 do século pasado para referirse a un tipo 
de cinema e, desde aquela, rodéanos en moitas situacións: compramos películas en cuxa 
cuberta consta que é cinema de autor, hai tendas que teñen andeis destinados expresamente a 
este tipo de cine, hai un canal de televisión cuxo nome está seguido da palabra “autor”, hai 
festivais de cine de autor –o de Lugo vai pola 34ª edición–, e mesmo na Universidade hai 
materias que estudan o cinema de autor. 

 
Fig. 4. Cuberta dun dvd 

 

 
Fig. 5. Cartel do Festival de Lugo 



 
Fig. 6. Páxina de información da materia universitaria Cinema de Autor 

 
3. OBXECTIVOS. 

Empregándose o termo “cinema de autor” na vida cotiá, como acabamos de ver, 
propuxémonos investigar se na realidade actual existe ou é algo que desapareceu. Por iso 
titulamos o noso traballo “Existe o cine de autor? Pero este título non recolle totalmente o 
traballo desenvolvido, é parcial, incompleto, porque tamén nos propuxemos investigar, 
supoñendo a súa existencia, cáles son as características propias que o distingue do outro 
cinema, que chamaremos convencional ou comercial (sen que isto supoña negar a calidade 
dalgunhas películas deste tipo). 

Para abordar a tarefa proposta documentámonos lendo o libro “La narración en el cine de 
ficción”, de David Bordwell, no que o autor trata de caracterizar o cinema de “arte e ensaio” 
(termo usado en EE.UU. no ano que escribe o libro, 1985 –aínda que publicado en España en 
1996 –, para designar o que en Europa chamamos cinema de autor). 

A través desta lectura seleccionamos un conxunto de características co fin de investigar 
se serven actualmente para distinguir o cinema de autor do cine convencional. Mais tivemos 
en conta os seguintes aspectos, algúns dos cales son interesantes desde o punto de vista 
estatístico: 

- Bordwell sinala unhas características diferenciadoras, pero interesounos contrastar se 
estas seguen séndoo actualmente, dado o carácter asimilador da industria de 
Hollywood. Por este motivo, cando quixemos comparar unhas películas con outras, 
tivemos coidado con que fosen contemporáneas: podería suceder que a linguaxe 
cinematograficamente vangardista dunha película dos anos 60 resultase agora 
escasamente anovadora. 

- O termo cinema de autor é confuso incluso entre as persoas do sector. Podémolo 
comprobar se vemos o vídeo inaugural do II Festival Internacional de Cine de Autor 
de Barcelona (http://www.youtube.com/watch?v=tMJjQ1L9_Qc), onde distintas 
persoas mostraban a súa confusión e diferentes opinións sobre qué engloba este 
termo. 

- No libro de Bordwell menciónanse moitas características propias do cinema de “arte e 
ensaio”. Algunhas semelláronnos non actuais, e pola contra cremos que outras 
apareceron posteriormente,… e ao final quedámonos con dez. Como xa veremos 



cando mencionemos os resultados, chegamos á conclusión de que seis delas son 
propias do cinema de autor. Pero,… ¿que pasaría se en vez de estudar dez 
características collésemos, por exemplo, cen ou mil? Seguramente que atoparíamos 
máis trazos propios do cinema de autor … pero por casualidade, por azar e mesmo 
irrelevantes. Por exemplo, sabendo que actualmente unha zona vigorosa respecto do 
cine de autor está en Asia, seguramente que se collésemos películas desta rexión e as 
comparásemos co cinema de Hollywood chegaríamos á conclusión de que unha 
característica diferenciadora do cine de autor é o predominio de personaxes con ollos 
rasgados. 

 
4. CUESTIÓNS METODOLÓXICAS. 

Durante os meses de desenvolvemento do traballo, os alumnos enfrontáronse a múltiples 
tarefas e tiveron que resolver cuestións de índole metodolóxica: 

- Documentarse sobre o tema de estudo. O libro de Bordwell foi fundamental no 
aspecto da documentación escrita. Neste libro sinálanse características do cinema de 
autor, pero serve para estudar o cinema actual? Como sabelo? 

- Aprender o proceso de investigación: que características, ao final, íanse estudar? 
Como seleccionalas? Que opinan os expertos? Como investigar a súa opinión? Como 
elaborar un cuestionario? Que coidados hai que tomar para non obter unhas opinións 
nesgadas? 

- Seleccionar películas e comparalas coidando que as mostras fosen numericamente 
suficientes e cualitativamente representativas das poboacións. Como conseguilo na 
práctica? 

- Cuantificar a presenza de determinadas características nas mostras e comparar ditas 
mostras utilizando a Estatística. Que instrumentos empregar? ¿Cando as diferenzas 
que se aprecian nas medias das dúas mostras independentes serán estatisticamente 
significativas como para decidir que unha característica é propia do cinema de autor? 
Que técnicas son as adecuadas nesta cuestión para tomar unha decisión? 
 

5. DESENVOLVEMENTO. 
Para resolver varias das cuestións metodolóxicas mencionadas no punto anterior optouse 

por elaborar un cuestionario dirixido a persoas relacionadas co cinema (directores, críticos, 
ensinantes,…) que propoñía tres temas: 1º) Decisión sobre as características a estudar; 2º) 
Elección dun director de cine representante do cinema de autor; 3º) Escoller as películas 
convencionais para comparar coas representativas do cinema de autor. 

Coa elaboración do cuestionario, os autores do traballo aprenderon a: 
- Ver a importancia de documentarse antes de confeccionar o cuestionario. Un 

cuestionario, unha entrevista,… non se improvisa. 
- Coñecer os pasos necesarios previos á formulación dunha enquisa (documentación, 

confección dun cuestionario piloto, ensaio cun pequeno grupo, pulido do cuestionario 
inicial ata chegar ao cuestionario definitivo). 

Como resultado do primeiro tema, decidiron estudar as seguintes dez características: 



 
Fig. 7. Características estudadas 

 

A segunda cuestión resultou moi interesante desde o punto de vista estatístico: 
preguntaban por un director de cine que compaxinase as películas de autoría coas películas 
comerciais. ¿Cales foron as razóns para optar por esta solución en vez de elixir simplemente 
un conxunto de películas autoriais e comparalas coas películas comerciais? A razón foi que 
esta alternativa nos ofrecía maiores posibilidades, pois ademais de permitirnos comparar as 
películas das dúas mostras (cinema de autor/cinema comercial), poderíamos estudar se había 
diferenzas entre as películas de autor e as películas convencionais do mesmo director. Este 
último aspecto vírono cualitativamente pero non o estudaron cuantitativamente, constituíndo 
unha das cuestións que poderían mellorar o traballo e que queda aberta para calquera persoa 
que teña interese no tema. 

O director elixido foi Gus Van Sant, que ten na súa filmografía 14 longametraxes (7 de 
autor, 6 comerciais e 1 “bisagra”, a medio camiño entre as dúas categorías). Para o traballo 
estudáronse 12 de elas: 

INDEPENDENTES BISAGRA COMERCIAIS

Mala noite (1985) Restless (2011) Elas tamén se deprimen (1993)

Drugstore Cowboy (1989) Todo por un soño (1995)

Meu Idaho privado (1991) O indomable Will Hunting (1997)

Gerry (2002) Psycho (1998)

Elephant (2003) Descubrindo a Forrester (2000)

Last days (2005) Milk (2008)

Paranoid Park (2007)

LONGAMETRAXES DE GUS VAN SANT

 
Fig. 8. Longametraxes de Gus Van Sant. Das 14, foron analizadas 12 (as que están en vermello e azul) 

 
Por último, na pregunta aberta sobre a proposta de películas convencionais co obxecto de 

comparalas coas de autor, obtivemos moitas recomendacións e as que saíron elixidas foron as 
que aparecen na columna da dereita do cadro seguinte. 



GUS VAN SANT COMERCIAIS
Mala noite (1985) Avatar (2009) [3 Óscar]

Drugstore Cowboy (1989) O discurso do rei (2010) [4 Óscar] 

Meu Idaho privado (1991) Gladiator (1999) [5 Óscar]

Gerry (2002) A lista de Schindler (1993) [7 Óscar]

Elephant (2003) Billy Elliot (2000)

Last days (2005) Midnight in Paris (2011) [1 Óscar]

Paranoid Park (2007) A lingua das bolboretas (1999)

Restlest (2011) Million Dollar Baby (2004) [4 Óscar]

Todo por un soño (1995)

O indomable Will Hunting (1997) [2 Óscar]

Descubrindo a Forrester (2000)

Milk (2008) [2 Óscar]  
Fig. 9. As vinte películas analizadas. 

 

Elixidas as películas das dúas mostras independentes, os casos que estudaron foron os 
dous seguintes: 

I) Películas de Gus Van Sant (12) fronte as películas comerciais de outros directores (8) 
II)  Películas de autor (8) fronte a películas comerciais (12). 
Mais, como xa indicamos, o traballo poderíase completar e mellorar se se estudasen 

outros dous casos: 
III)  Películas de autor (8) fronte a películas comerciais dos outros directores (8) 
IV)  Películas de autor de Van Sant (8) fronte a películas comerciais de Van Sant (4). O 

problema deste IV caso é que o tamaño da segunda mostra é reducido. 
 
6. RESULTADOS. 

En primeiro lugar, o problema ao que nos enfrontamos ao abordar a contabilidade das 
frecuencias de cada unha das 10 características nas 20 películas seleccionadas foi o de tentar 
minimizar a subxectividade. A pesar de que pretendemos unificar criterios, é imposíbel anular 
a subxectividade na apreciación da arte: os resultados poden aparecer distorsionados polas 
expectativas, polos desexos,… do estudoso. Para amortecer o subxectivismo, ademais de 
definir uns criterios, fixemos unha revisión colectiva dos resultados e cando detectamos 
problemas efectuamos unha nova cuantificación (concretamente, pasounos dúas veces, 
afectando nos dous casos a películas comerciais: nun caso aparecían números demasiado 
baixos e noutro excesivamente altos). 

a) Análise estatística descritiva 
Primeiramente contabilizamos a frecuencia das 10 características nas 20 películas e 
obtivemos os seguintes resultados: 



 
Fig. 10. Frecuencias das características nas 12 películas de Gus Van Sant 

 

 
Fig. 11. Frecuencias das características nas 8 películas dos outros directores 

 

A continuación fixemos unha análise estatística descritiva, calculando a media das 
frecuencias de cada unha das mostras, tanto para o caso I como no caso II. O 
resultado foi o seguinte: 

a 1,83 0 2,75 0
b 12 11,75 13,625 10,75
c 11 3,25 14,875 3,25
d 3,667 1 4,75 1,17
e 1,5 0,625 2,25 0,42
f 4 6,25 4 5,5
g 6,41 6,625 6,375 6,58
h 2,33 1,5 2,625 1,58
i 4,08 0,875 4,75 1,5
j 2,58 0,5 3,5 0,58

CASO I CASO II

 
Fig. 12. Medias das frecuencias das 10 características estudadas 



Dispoñendo destes datos observamos que había algunhas características nas que as 
diferenzas entre as medias parecían tan claras (por exemplo cII) que semellaba ser 
unha das características diferenciadoras, outras nas que se daba tan escasa diferenza 
(bI ou gII) que nos inclinaba a pensar que non formaban parte das características 
diferenciadoras e outras nas que era difícil definirse (eI ou jI) sen un maior estudo. 

 
Fig. 13. Parece que é unha característica diferenciadora 

 

 
Fig. 14. Semella que non é unha característica diferenciadora 

 

 
Fig. 15. ¿A diferenza é estatisticamente significativa? 

 

Foi neste momento no que nos fixemos a que para min era a pregunta clave: esas 
diferenzas (grandes, pequenas, intermedias) eran estatisticamente significativas? A 
formulación desta pregunta levounos a buscar algún método estatístico que nos 
axudara a respondela, e aquí apareceu a necesidade de atopar un método de contraste 
de hipóteses axeitado. 



b) Análise estatística mediante o contraste da suma de rangos con dúas mostras 
independentes para comparar dúas poboacións. 

Como a distribución das poboacións coas que estamos a traballar non segue unha 
distribución paramétrica coñecida (como é, por exemplo, a distribución normal), 
tivemos que utilizar un contraste de hipóteses non paramétrico. Entre este tipo de 
contrastes existe un, chamado a suma de rangos para comparar dúas poboacións, 
tamén coñecido polos nomes de contraste de Wilcoxon e tamén contraste de Mann–
Whitney, que ten sido aplicado para comparar estilos literarios, que é unha situación 
que ten certa semellanza co proposto por nós (salvando as distancias: é distinto contar 
nun texto a frecuencia dunha palabra, dunha figura literaria,… –que é algo obxectivo– 
a contabilizar o número de tomas longas –concepto non exento de certo 
subxectivismo– presentes nunha película). 
Este método afirma que aínda que as distribucións das dúas poboacións non sexan 
paramétricas, a suma dos rangos dos datos é aproximadamente normal cando 
supoñemos que é certa a hipótese nula H0, que afirma que a característica estudada 
non é diferenciadora do cine de autor, sempre que os tamaños das mostras non sexan 
pequenos, inferiores a 8 (este número foi o que nos animou a ir ampliando, durante o 
proceso de elaboración do traballo, o tamaño das mostras: comezamos analizando 12 
películas, 6 de Gus Van Sant –3 de autor e 3 comerciais– e 6 convencionais de outros 
autores, ata chegar ao final do traballo a estudar as 20 películas mencionadas, 12 de 
Gus Van Sant –8 de autor e 4 comerciais– fronte a 8 convencionais de outros autores, 
o que nos permitiu traballar nos dous casos descritos con mostras de tamaños 12 e 8). 
A constatación de que a suma de rangos aproxímase a unha distribución normal cando 
o tamaño das mostras é maior ca 7 podémolo ver nas dúas gráficas seguintes, 
elaboradas considerando que é certa a hipótese nula, que afirma que non existe 
diferenzas entre o cine de autor e o cine comercial. 

 
Fig. 16. Con mostras de tamaño 3 e 9 a aproximación á normal non é excesivamente boa 

 



 
Fig. 17. Con mostras de tamaño superior a 7 a aproximación á normal é moi boa 

 

A aplicación do método supuxo, para estudar cada característica, ordenar de menor a 
maior os 20 valores das dúas mostras, achar os valores dos estatísticos de contraste das 
dúas mostras, elixir un nivel de significación co que traballar (nós eliximos o 5%) e 
achar o valor p da distribución. Cando o valor p era menor que o 5% rexeitábamos a 
hipótese nula, que afirmaba que esa característica era igual para as dúas poboacións. 
Por exemplo, no estudo da característica c (tomas longas) para o caso I (cine de Gus 
Van Sant / cine comercial dos outros) obtivemos o seguinte: 
 

 
Fig. 18. Frecuencias da característica c nas 20 películas (12 de Gus Van Sant e 8 dos outros) 

 

 
Fig. 19. Frecuencias ordenadas da característica c nas 20 películas 

 



 
Fig. 20. Xeito de calcular o valor dos estatísticos de contraste para o caso I 

 

Ao longo do traballo, collemos como primeira mostra aquela que nos dera un 
estatístico menor (neste caso, as 8 películas dos outros directores. Se a hipótese nula 
H0 é certa, a media e a varianza do estatístico veñen dadas polas seguintes expresións: 

[ ] ( )

1++⋅⋅= mnmn
TSVar . No noso caso, tendo en conta que 

8=n  e 12=m , resulta que [ ] 84=TSE  e [ ] 168=TSVar . E o valor p vén dado pola 

expresión [ ] [ ]( )tTSPtTSPMinpValor ≥≤⋅= ,2 . Para a característica cI, o valor p é: 

 
Fig. 21. Cálculo do valor p co programa Calc de OpenOffice. 

 

Como este é menor que 0,05 a característica c serve para diferenciar o cinema de Gus 
Van Sant do comercial. 

 
7. CONCLUSIÓNS. 

Repetindo este proceso para as 10 características e para os dous casos en cada unha delas 
[Gus Van Sant (12) / Comerciais doutros directores (8) e Gus Van Sant autor (8) / Comerciais 
(12)] chegamos á conclusión de que si existe o cine de autor e ademais concluímos que 
actualmente (subliñamos este termo porque o que hoxe distingue ao cine de autor pode ser 
asimilado dentro duns anos pola industria cinematográfica e deixar de selo) as características 
diferenciadoras son as reflectidas no seguinte cadro: 

 
Fig. 22. Conclusións sobre as características diferenciadoras 



8. ÚLTIMAS REFLEXIÓNS. 
Ao longo da exposición anterior xa fomos mencionando algunhas reflexións: 
- Importancia da motivación. 
- Comprobación de que a Estatística está presente nos asuntos máis insospeitados 

(caracterización do cine de autor). 
- Interese de elixir un director que practique tanto o cine de autor como o cine 

convencional, fronte á outra alternativa de coller 8 películas autoriais dirixidas por 8 
directores distintos co fin de comparalas con 8 películas convencionais, polas maiores 
posibilidades que a nosa opción posúe. 

Mais para rematar queremos engadir dúas novas reflexións: 
- Mencionado o problema da subxectividade, pretendemos combatela. A Estatística 

nestas situacións utiliza uns mecanismos (traballo con grupos de control, dobre 
cego,…) pero neste caso non nos pareceu posíbel aplicalos. Pero o que si podemos 
facer é dar facilidades para que persoas alleas aos autores do traballo poidan 
cuestionar e revisar os nosos resultados. E aquí puidemos facer as cousas mellor: para 
contabilizar a frecuencia das características utilizamos unhas follas nas que 
sinalábamos as características que íamos vendo, pero non indicábamos os instantes da 
película no que aparecían. Se o tivésemos feito así, as persoas que revisaran o traballo 
poderían cuestionar as nosas apreciacións. Pero xa foi un paso positivo tomar 
conciencia do problema e aprender do xeito de operar da Ciencia en xeral e da 
Estatística en particular para facilitar a revisión dos resultados. 

 
Fig. 23. Ficha de contabilización dunha película 

 



- A parte máis complicada para os alumnos foi, como era de esperar, a relacionada co 
contraste de hipóteses. O método de contraste empregado era novo para eles, aínda 
que lles resultou doado de utilizar, pero non nos debemos enganar ignorando que a 
súa utilización foi bastante mecánica. Non houbo demasiada reflexión sobre cuestións 
como: por qué a distribución da suma de rangos aceptando H0 é aproximadamente 
normal se os tamaños das mostras son superiores a 7; qué significa o valor p e por qué 
rexeitamos H0 cando o valor p é menor que 0,05;… Unha cousa é calcular o valor p 
mediante programas como Calc ou Geogebra e outra moi diferente é comprender o 
seu significado e as razóns para tomar as decisións que tomamos. 

 
Fig. 24. Cálculo do valor p co programa Geogebra 

 

 
Fig. 25. Nas PAU de Matemáticas Aplicadas ás CC.SS. comezase a introducir o valor p 

